


RELACION

I PROJEKTLIGJIT 
“PËR DISA NDRYSHIME DHE SHTESA NË LIGJIN NR. 29/2024, “PËR BURIMET UJORE”, TË NDRYSHUAR”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN 

Ky projektligj synon të ndryshojë ato nene të ligjit nr. 29/2024 “Për burimet ujore”, i ndryshuar, të cilat janë të lidhura me varësinë institucionale të Agjencisë së Menaxhimit të Burimeve Ujore, nga Kryeministria që është aktualisht, në varësi të Ministrisë së Mjedisit. 

Ky ndryshim vjen në vijim të gjetjeve të dala nga Raporti i SIGMA-s i kryer në vitin 2025, lidhur me “Forcimin e qendrës së qeverisjes në Shqipëri”. 

Objekti kryesor i këtij Raporti kishte të bënte me vlerësimin e situatës aktuale, si dhe dhënien e rekomandimeve me fokus forcimin e qendrës së qeverisjes së Shqipërisë, duke integruar në mënyrë efektive parimet e qeverisjes së përbashkët në përputhje me parimet e administratës publike, veçanërisht ato që lidhen me koherencën e politikave, planifikimin strategjik, hartimin e politikave të bazuara në prova dhe konsultimin me palët e interesuara, duke mbështetur kështu vendin në rrugëtimin drejt anëtarësimit në BE, e njëkohësisht duke siguruar qeverisje më efektive, ofrim më të mirë të shërbimeve dhe zbatim të qëndrueshëm të politikave.

Raporti, ndër të tjera ka evidentuar shpërndarjen e përgjegjësive që kanë qendrat e qeverisjes në vendet e OECD-së, të cilat konsistojnë kryesisht në funksionet kritike të qeverisjes, të tilla si koordinimi i mbledhjeve të Kabinetit, planifikimi strategjik për të gjithë qeverinë, përgatitja e programit të qeverisë dhe monitorimi i zbatimit të politikave. Në këtë kontekst, është vlerësuar se këto praktika ndërkombëtare ofrojnë njohuri të vlefshme edhe për Shqipërinë, e cila po kalon reforma gjithëpërfshirëse të qeverisjes si pjesë e procesit të pranimit në BE, duke kontribuar në identifikimin e ekuilibrit optimal midis koordinimit të centralizuar dhe mbikëqyrjes strategjike nga njëra anë, dhe delegimit efektiv dhe bashkëpunimit ndërministror nga ana tjetër, duke rritur ndjeshëm koherencën e politikave, efikasitetin administrativ dhe efektivitetin e qeverisjes. 

Nga sa më lart, raporti ka kryer edhe një vlerësim të situatës aktuale në Shqipëri, duke theksuar se struktura administrative mbetet shumë e centralizuar, me 26 autoritete dhe agjenci që raportojnë drejtpërdrejt te zyra e Kryeministrit. 
Në këto kushte, është rekomanduar një reduktim i numrit të institucioneve në varësi të Kryeministrit, duke bërë edhe sugjerimet konkrete për kalimin e varësisë së këtyre institucioneve. Konkretisht për Agjencinë e Menaxhimit të Burimeve Ujore është sugjeruar të jetë institucion në varësi të ministrit përgjegjës për infrastrukturën/energjinë ose mjedisin.

Nga sugjerimet më lart është gjykuar si më e përshtatshme që Agjencia të kalojë si institucion në varësi të Ministrisë së Mjedisit. Ky konfigurim është në përputhje me acquis të BE-së për menaxhimin e ujërave, i cili e trajton ujin si element ekologjik dhe mjedisor. Gjithashtu, ky propozim vjen edhe në kuadër të ndërlidhjes që ka fusha e përgjegjësisë së Ministrisë së Mjedisit në aspektin e çështjeve të mbrojtjes mjedisore me fushën e përgjegjësisë që mbulon AMBU-ja në lidhje me menaxhimin e integruar të burimeve ujore. Kjo edhe në kontekstin e veprimtarive të ndërmarra në kuadër të procesit të integrimit Evropian, ku nënkapitulli i ujit është pjesë e Kapitullit 27, puna për të cilin drejtohet nga Ministria e Mjedisit.

Në këtë kontekst, objektivi kryesor i projektligjit është reflektimi i ndryshimeve të domosdoshme për kalimin e varësisë së Agjencisë së Menaxhimit të Burimeve Ujore tek Ministria e Mjedisit.

Gjithashtu, përpos ndryshimeve në këtë kuadër, janë reflektuar edhe dy ndryshime në nenet 136, pika 6, dhe 141, pika 3. 

Ku përkatësisht në nenin 136, në pikën 6 togfjalëshi “sipas pikës 3” zëvendësohet me togfjalëshin “sipas pikës 4”, kjo pasi është konstatuar një lapsus në referimin e pikës 3. Pasi qëllimi i pikës 6 ka qenë përjashtimi i institucinoneve monitoruese të ujërave nëntokësorë dhe sipërfaqësorë apo institucioneve shkencore nga pajisja me autorizim në rastin e kërkimeve, studimeve dhe eksplorimeve në ujëra sipërfaqësorë dhe nëntokësorë (i cili rregulohet në pikën 4 të këtij neni, dhe jo nga autorizimi për kryerjen e shpimit nëntokësor. 

Në nenin 141, pika 3, në fund të fjalisë, është shtuar togfjalëshi “, si dhe në rastet kur veprimtaria do të kryhet në një zonë që i kalon kufijtë e një baseni.”, kjo pasi nga praktika është konstatuar që ka dhe aplikime përdorimi burimi ujor, për të cilat veprimtaria shtrihet jashtë një baseni të vetëm, dhe për ta qartësuar që kompetenca edhe në këto raste i takon Këshillit Kombëtar të Territorit dhe Ujit, është bërë shtimi i fjalisë në pikën 3.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE.

Projektligji nuk është parashikuar në programin e përgjithshëm analitik të projektakteve që do të paraqiten për shqyrtim në Këshillin e Ministrave, gjatë vitit 2026 (nr. 812, datë 30.12.2015, “Për miratimin e programit të përgjithshëm analitik të projektakteve, që do të paraqiten për shqyrtim  në Këshillin e Ministrave gjatë vitit 2026”), pasi gjetjet e raportit të OECD-së, janë bërë të njohura pas hartimit të programit të përgjithshëm analitik të projektakteve për vitin 2026 nga Ministria e Mjedisit apo nga Agjencia e Menaxhimit të Burimeve Ujore.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME.


Nevoja për ndërhyrje lind në kuadër të gjetjeve të Raportit të SiGMA-s lidhur me “Forcimin e qendrës së qeverisjes në Shqipëri”, sa i përket shpërndarjes së përgjegjësive në nivel qendror në Shqipëri, duke theksuar se struktura administrative aktuale mbetet shumë e centralizuar, me 26 autoritete dhe agjenci që raportojnë drejtpërdrejt te zyra e Kryeministrit. 

Në këto kushte, është rekomanduar një reduktim i numrit të institucioneve në varësi të Kryeministrit, duke bërë edhe sugjerimet konkrete për kalimin e varësisë së këtyre institucioneve. Konkretisht për Agjencinë e Menaxhimit të Burimeve Ujore është sugjeruar të jetë institucion në varësi të ministrit përgjegjës për infrastrukturën/energjinë ose mjedisin.

Nga sugjerimet më lart është gjykuar si më e përshtatshme që Agjencia të kalojë si institucion në varësi të Ministrisë së Mjedisit. Ky konfigurim është në përputhje me acquis të BE-së për menaxhimin e ujërave, i cili e trajton ujin si element ekologjik dhe mjedisor. Gjithashtu, ky propozim vjen edhe në kuadër të ndërlidhjes që ka fusha e përgjegjësisë së Ministrisë së Mjedisit në aspektin e çështjeve të mbrojtjes mjedisore me fushën e përgjegjësisë që mbulon AMBU-ja në lidhje me menaxhimin e integruar të burimeve ujore. 

Në këtë kuadër ndryshimet e propozuara synojnë të pasqyrojnë ndryshimet e domosdoshme dhe të nevojshme në ligjin 29/2024 “Për Burimet Ujore”, të ndryshuar, për të mundësuar kalimin e varësisë së Agjencisë së Menaxhimit të Burimeve Ujore tek Ministria e Mjedisit, duke përfshirë në ligj rolin dhe përgjegjësitë e Ministrisë në funksion të menaxhimit dhe të administrimit të burimeve ujore.

Këto ndryshime do të kontribuojnë edhe në përmirësimin e koordinimit më të mirë të veprimtarive të ndërmarra në kuadër të procesit të integrimit Evropian, ku nënkapitulli i ujit është pjesë e Kapitullit 27, puna për të cilin drejtohet nga Ministria e Mjedisit.


IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR.

Ky projektligj është hartuar në përputhje me nenet 78 dhe 83, pika 1, të Kushtetutës së Republikës së Shqipërisë. 

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKTET NORMATIVE).

Projektvendimi nuk synon përafrimin e ndonjë Direktive.

VI. PËRMBLEDHJE SHPJEGUESE E PËRMBAJTJES SË PROJEKTAKTIT.

Projektligji përmban 17 nene gjithsej.

Neni 1 përcakton se në nenin 3, bëhen këto ndryshime dhe shtesa:
Pika 35 zëvendësohet me të njëjtën pikë me përmbajtjen si më poshtë:
“35. “Ministri” është ministri i ministrisë përgjegjëse për burimet ujore.”.
2.	Pas pikës 35, shtohet pika 35/1 me këtë përmbajtje:
“35/1“Ministria” është ministria përgjegjëse për burimet ujore.”.

Neni 2 përcakton se kudo në ligj ku është përdorur togfjalëshi “me propozim të Kryeministrit”, zëvendësohet me togfjalëshin  “me propozim të ministrit”.
Neni 3 përcakton se në nenin 6, pika 1, pas shkronjës “b” shtohet shkronja “b/1”, me këtë përmbajtje: “b/1) Ministria”.

Neni 4 përcakton se në nenin 8, pika 1, shkronja “a” shfuqizohet.

Neni 5 përcakton se pas nenit 8, shtohet neni 8/1, me përmbajtjen si më poshtë:
“8/1 Ministria
Ministria, në cilësinë e autoritetit qendror politikëbërës në sektorin e  ujërave, ushtron kompetencat e saj në përputhje me këtë ligj dhe akteve nënligjore në zbatim të tij, duke:
a) përcaktuar vizionin, objektivat dhe orientimet strategjike të politikave, programeve dhe instrumenteve planifikues për menaxhimin e integruar, të qëndrueshëm dhe të mbrojtur të burimeve ujore, në aspektin sasior dhe cilësor;
b) siguruar zhvillimin e balancuar dhe të qëndrueshëm të sektorit të burimeve ujore, nëpërmjet koordinimit ndërsektorial, harmonizimit të interesave të përdoruesve dhe aktorëve institucionalë, si dhe garantimit të përputhshmërisë me kuadrin rregullator në fuqi;
c) orientuar zhvillimin funksional të sektorit të ujërave në mbështetje të rritjes ekonomike, përdorimit efikas të burimeve ujore dhe përmirësimit të cilësisë së jetesës, në përputhje me parimet e menaxhimit të qëndrueshëm.

Neni 6 përcakton se në nenin 9 bëhen këto ndryshime:
1.Fjalia e parë e pikës 1, ndryshohet si më poshtë:
“Agjencia e Menaxhimit të Burimeve Ujore është person juridik, publik, buxhetor, në varësi të ministrit , që ka si mision hartimin dhe zbatimin e politikave, strategjive, programeve dhe projekteve, që synojnë menaxhimin e burimeve ujore, ruajtjen sasiore dhe cilësore të tyre, sipas përcaktimeve të Ministrisë.”.
2.Në pikën 2, shkronjat “a” dhe “l” ndryshohen si më poshtë:
 “a) harton dhe zbaton politikat, strategjitë, programet dhe projektet, që synojnë menaxhimin e burimeve ujore, ruajtjen sasiore dhe cilësore, sipas përcaktimeve të Ministrisë;”.
      “l. harton rregulloren e funksionimit të Këshillit të Basenit Lumor dhe ia propozon ministrit për miratim.”

Neni 7 përcakton se në nenin 10, pas pikës 3, shtohet pika 3/1, me përmbajtjen si më poshtë:
“3/1. “Rregullorja e funksionimit të Këshillit të Basenit Lumor miratohet nga Ministri”.

Neni 8 përcakton se në nenin 14, pikat 1 dhe 2, përpara togëfjalëshit “Agjencia e Menaxhimit të Burimeve Ujore” shtohet togëfjalëshi “Ministria dhe...”.

Neni 9 përcakton se në nenin 52, togfjalëshi “informon Këshillin e Ministrave” zëvendësohet me togfjalëshin “informon Ministrinë”.

Neni 10 përcakton se në nenin 54, pika 1, përpara togëfjalëshit “Agjencia e Menaxhimit të Burimeve Ujore” shtohet togëfjalëshi “Ministria dhe...”.

Neni 11 përcakton se në nenin 96, në fillim të fjalisë, para togfjalëshit “Agjencia e Menaxhimit të Burimeve Ujore” shtohet fjala “Ministria”.

Neni 12 përcakton se në nenin 103, pika 1, pas togfjalëshit “Agjencia e Menaxhimit të Burimeve Ujore” shtohet togfjalëshi “nëpërmjet ministrisë”.

Neni 13 përcakton se në nenin 127, pika 4, togfjalëshi “Këshilli/n i/e Ministrave” zëvendësohet me fjalën “Ministria/Ministrinë”.

Neni 14 përcakton se në nenin 136, pika 6, togfjalëshi “sipas pikës 3” zëvendësohet me togfjalëshin “sipas pikës 4”.

Neni 15 përcakton se në nenin 141, pika 3, në fund të fjalisë, shtohet togfjalëshi “, si dhe në rastet kur veprimtaria do të kryhet në një zonë që i kalon kufijtë e një baseni.”.

Neni 16 përcakton se në nenin 167, pika 1 dhe 2, togfjalëshi “Agjencisë së Menaxhimit të Burimeve Ujore” zëvendësohet me fjalën “Ministrisë”.

Neni 17 përcakton hyrjen në fuqi.

VII. INSTITUCIONET DHE ORGANET QË NGARKOHEN PËR ZBATIMIN E KËTIJ PROJEKTAKTI.

Institucionet e ngarkuara për zbatimin e detyrave që përcaktohen në dispozitat e këtij projektligji janë organet e menaxhimit dhe administrimit të burimeve ujore.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT.

Ky projektligj është hartuar nga Ministria e Mjedisit dhe Agjencia e Menaxhimit të Burimeve Ujore, në vijim të rekomandimeve të marra nga Kryeministria.

IX. RAPORTI I VLERËSIMIT TË TË ARDHURAVE DHE 
SHPENZIMEVE BUXHETORE.

Projektligji nuk parashikon kosto shtesë për buxhetin e shtetit.


MINISTRI

SOFJAN JAUPAJ                                                                                       

Relacion i projektligjit “Për disa ndryshime dhe shtesa në ligjin nr. 29/2024, “Për burimet ujore”, të ndryshuar”
